
Naalakkersuisut oqaatsinut kiffartuussivimmik pilersitseqqullugit aalajangiiffigisassatut 

siunnersuut. Oqaatsinik kiffartuussivik oqaatsinut siunnersortinik inuttaqassaaq, kalaallisut 

oqaatsitta atorneqarnerini nakkutilliiviussalluni aammalu siunnersuinermik 

neqerooruteqassalluni, tusagassiuutinili oqaatsitta atorneqarnissaannik 

ilinniartitsiffiusinnaassalluni.  

(Inatsisartunut ilaasortaq Mimi Karlsen, Inuit Ataqatigiit).  

 

Inatsisartunut ilaasortap Mimi Karlsen, Inuit Ataqatigiinneersup siunnersuutaa, Naalakkersuisut 

oqaatsinut kiffartuussivimmik pilersitseqqullugit aalajangiiffigisassatut siunnersuutaa Partii Naleraq 

sinnerlugu imannak oqaaseqarfigissuarput: 

Partii Naleqqamiit assorujussuaq pingaartipparput kalaallisut oqaatsitta sapinngisamik 

kukkuneqarpallaanngitsumik atorneqartarneqarnissaat, pingaartumik tusagassiorfinni aamma 

nutaarsiassalerinermi.  

Nalunngilarput oqaatsit aamma ineriartortuaannartut aamma ukiut ingerlanerini pissutsinut 

assigiinngitsunut naleqqussartuartussaasut.  

Taamaakkaluartoq oqaatsitta pisortatigoortumik oqaatsitut siullertut pingaarnertullu 

atorluarneqarnerunissaat  pimoorunnerusariaqaripput isumaqartuarpugut, tassami 

nassuerutigisariaqarparput, assersuutigalugu maannamut ilaatigut takornartat oqaasii, kalaallisut 

oqaatsitsinnut akulerullugit aamma inatsisiliornitsinni atortaratsigit, naak oqaatsit ilaat kalaallisut 

oqaatsitsinnik ajornanngitsumik taarserneqarsinnaangaluartut.  

Aamma allanik assersuutissarpassuaqarpugut kalaallisut oqaatsitta pingaarnerutillugit pisortaqarfinni 

atorluarneqarnerunissaraluannik, kisianni tamakku uniffigiinnarnagit kalaallisut oqaatsitta suli 

pitsaanerusumik atorluarneqarnerulernissaat qulakkeerniartariaqaripput isumaqarpugut.  

Soorunami siunnersuuteqartup siunnersuutaa tamatumunnga qulakkeerinneqataasinnaasoq 

takorloorsinnaavarput, kisianni aamma meeqqat atuarfianni kalaallisut oqaatsitta suli 

pingaartinneqarnerunissaat isumaqarpugut tunngaviusumik aaqqiiniutitut 

avaqqunneqarsinnaanngitsoq. 

Taamaammat meeqqat atuarfiini oqaatsinik ilinniartitsinermi kalaallisut oqaatsitta atuartunik 

minnernik ilinniartitsinermi siullerpaajutinnissaat pingaarnerpaajutinnissaallu pisariaqartoq 

isumaqarpugut, tassami oqaatsivut kinaassutitsinnut piorsarsimassutsitsinnullu ilisarnaataallutillu 

pingaaruteqartorujussuupput.  

Aammami ilisimatuussutsikkut uppernarsarneqareerpoq, ilitsoqqussaralugu oqaatsit meeraanermiit 

ilikkarluarsimangaanni oqaatsinik allanik ilinniarnissamut periarfissat pitsaanerpaajusartut.  

Taamaattumik siunnersuutip uuma soqutiginartup eqqartorneqarneranut atatillugu   meeqqat 

atuarfiata nalilersuiffigineqarnissaa aamma ilanngullugu eqqartorneqassasoq kaammattuutingaarput.  

Taama naakkaluamik oqaaseqarlu siunnersuutip aappassaanneerneqannginnerani ataatsimiititaliami 

susassaqartumi suliarineqarnissaa inassutingarput.  

 

 

 

 

 


